
Acht do leasú alt 11 den Acht um Pleanáil agus Forbairt, 2000; do dhéanamh socrú, i 
dtaca leis an ngéarchéim arb é leathadh an ghalair ar a dtugtar Covid-19 faoi deara í, 
maidir le neamhaird a thabhairt, le linn cibé tréimhse nó tréimhsí a shonrófar le hordú 
nó le horduithe ón Rialtas arna ndéanamh ar mhaithe le leas an phobail, ar thréimhsí 
áirithe ama a luaitear san Acht um Pleanáil agus Forbairt, 2000 agus in achtacháin áirithe 
eile; do leasú Chuid XA den Acht um Pleanáil agus Forbairt, 2000 chun a cheangal ar 
an mBord Pleanála iarratas ar thoiliú ionaid in éagmais imthosca eisceachtúla a dhiúltú 
agus chun a chumasú do dhaoine den phobal aighneachtaí a dhéanamh agus tuairimí a 
thabhairt i ndáil leis an gceist i dtaobh an ann nó nach ann do na himthosca sin; d’fhadú 
tréimhsí fógra i ndáil le fógraí foirceanta arna seirbheáil ar thionóntaí faoi thionóntachtaí 
teaghaisí le linn na tréimhse ón 11 Eanáir 2021 go dtí an 12 Aibreán 2021 mar gheall 
ar mhainneachtain a dhéanamh cíos atá dlite a íoc agus do thoirmeasc méaduithe ar 
chíosanna ar thionóntachtaí teaghaisí le linn na tréimhse sin agus, chun na gcríoch sin, 
do leasú an Achta um Thionóntachtaí Cónaithe, 2004; agus do dhéanamh socrú i dtaobh 
nithe a bhaineann leis an méid sin. [19 Nollaig 2020]

DE BHRÍ go bhfuil baol tromaí ann fós don tsláinte phoiblí mar gheall ar an ngalar ar a 
dtugtar Covid-19, agus gur léir gur deacair tarchur an ghalair sin a chosc;

DE BHRÍ go leanann sé de bheith riachtanach don Stát a bheith in ann freagairt go tapa 
do bhorrthaí ar tharchur an ghalair trí bhearta agus cosaintí urghnácha a ghlacadh arb é an 
aidhm atá leo an galar sin a shrianadh agus an baol go ndéanfaí daoine a ionfhabhtú leis 
an ngalar a chosc, a íoslaghdú agus a laghdú, agus bearta teagmhasacha a chur i bhfeidhm 
d’fhonn oibriú éifeachtach leanúnach achtachán áirithe a chinntiú le linn aon tréimhse nó 
tréimhsí nuair a tharlóidh borrthaí ar tharchur den sórt sin nó nuair a bheidh éifeacht leis 
na bearta agus na cosaintí urghnácha sin;

DE BHRÍ go bhfuil an ghéarchéim, arb é leathadh an ghalair sin faoi deara í, ina cúis 
le dochar suntasach, agus go leanfaidh sí de bheith ina cúis le dochar suntasach, do 

gheilleagar an Stáit agus go bhfuil méadaithe go substaintiúil go dtí seo ar líon na ndaoine 
atá tagtha chun bheith dífhostaithe de thoradh na géarchéime sin;

DE BHRÍ go bhfuil an méadú atá tagtha ar an dífhostaíocht i measc daoine a bhfuil 
cónaí orthu i gcóiríocht tionóntachta cónaithe tar éis drochthionchar a imirt ar chumas na 
ndaoine sin a n-oibleagáidí a chomhlíonadh maidir le cíos atá dlite a íoc, agus go bhfuil 
garphriacal ann, dá dheasca sin, go ndéanfaidh tiarnaí talún líon suntasach tionóntachtaí 
cónaithe a fhoirceannadh;

DE BHRÍ go bhfágann aon mhéadú suntasach ar fhoirceantaí cóiríochta tionóntachtaí 
cónaithe ag tiarnaí talún go gcuirtear leis an dóchúlacht go mbeadh deacracht mhór ag 
iaráititheoirí na cóiríochta sin cóiríocht eile a áirithiú agus go bhféadfadh an deacracht sin 
a bheith ina cúis le forghéarú deacrachtaí in earnáil na cóiríochta cónaithe lena n-áirítear 
deacrachtaí a bhaineann le plódú lena ngabhann priacal substaintiúil go leathfadh an galar 
sin agus go mbeadh gá iarmhartach le bearta chun cur i gcoinne a leata, ar dócha go 
mbeadh tuilleadh drochiarmhairtí eacnamaíocha don Stát ag baint leo;

DE BHRÍ gur ghlac an Stát bearta suntasacha cheana féin chun dul i ngleic leis an 
ngéarchéim réamhluaite, lena n-áirítear bearta chun tacú leis an ngeilleagar nárbh fholáir 
agus nach foláir go fóill méid substaintiúil airgid phoiblí a eisíoc agus a chaitheamh ina 
leith;

DE BHRÍ go bhfuil, maidir le hailt 5 agus 16 den Acht seo, na nithe dá dtagraítear sa 
chéad agus sa dara réamhaithris de na réamhaithrisí roimhe seo curtha i gcuntas ag an 
Oireachtas; agus

DE BHRÍ go bhfuil, maidir le Cuid 3 den Acht seo, na nithe dá dtagraítear sa chéad, 
sa tríú, sa cheathrú, sa chúigiú agus sa séú réamhaithris de na réamhaithrisí roimhe seo 
curtha i gcuntas ag an Oireachtas;

Achtaítear ag an Oireachtas mar a leanas:

CUID 1

RéamhRáiteach agus gineaRálta

Gearrtheideal, comhlua agus tosach feidhme

1. (1) Féadfar an tAcht um Pleanáil agus Forbairt agus um Thionóntachtaí Cónaithe, 2020 a 
ghairm den Acht seo.

 (2) (a) Féadfar na hAchtanna um Pleanáil agus Forbairt, 2000 go 2020 a ghairm de na 
hAchtanna um Pleanáil agus Forbairt, 2000 go 2019, d’alt 9 den Acht um Bearta 
Éigeandála ar Mhaithe le Leas an Phobail (Covid-19), 2020, de Chuid II de 

Rialacháin an Aontais Eorpaigh (Scardadh Dramhuisce), 2020 (I.R. Uimh. 214 de 
2020) agus den Acht seo le chéile.

  (b) Féadfar na hAchtanna um Rialú Foirgníochta, 1990 go 2020 a ghairm de na 
hAchtanna um Rialú Foirgníochta, 1990 go 2014 agus d’alt 5 le chéile.

  (c) Féadfar na hAchtanna um Láithreáin Thréigthe, 1990 agus 2020 a ghairm den Acht 
um Láithreáin Thréigthe, 1990 agus d’alt 5 le chéile.

  (d) Folófar Cuid 3 sa chomhlua na hAchtanna um Thionóntachtaí Cónaithe, 2004 go 
2020.

 (3) Tiocfaidh Cuid 3 i ngníomh an 11 Eanáir 2021.

Mínithe

2. San Acht seo—

 ciallaíonn “Acht 2020” an tAcht Sláinte (Caomhnú agus Cosaint agus Bearta Éigeandála 
eile ar mhaithe le Leas an Phobail), 2020;

 tá le “Covid-19” an bhrí a shanntar dó leis an Acht um Bearta Éigeandála ar mhaithe le 
Leas an Phobail (Covid-19), 2020.

CUID 2

Pleanáil agus FoRbaiRt

Mínithe (Cuid 2)

3. Sa Chuid seo, ciallaíonn “Acht 2000” an tAcht um Pleanáil agus Forbairt, 2000.

Leasú ar alt 11 den Phríomh-Acht

4. Leasaítear alt 11 d’Acht 2000, i bhfo-alt (3), tríd an mír seo a leanas a chur in ionad mhír 
(b):

  “(b) Gan dochar do ghinearáltacht mhír (a), maidir le húdarás pleanála—

   (i) rachaidh sé i gcomhairle le daoine den phobal ar cibé modh (lena 
n-áirítear trí chruinniú poiblí nó cruinniú poiblí ar líne a thionól) 
is cuí leis, agus iarrfaidh sé aighneachtaí i scríbhinn ó dhaoine den 
phobal, i ndáil le plean forbartha beartaithe, agus

   (ii) féadfaidh sé aighneachtaí ó bhéal a iarraidh ó dhaoine den phobal i 
ndáil le plean forbartha beartaithe.”.

cd.1 a.1

Tréimhsí éigeandála

5. (1) Tabharfar neamhaird ar thréimhse éigeandála nuair a bheidh tréimhse chuí, tréimhse 
shonraithe, nó aon tréimhse ama eile a luaitear in achtachán iomchuí lena mbaineann an 
tréimhse éigeandála sin de bhua ordú faoi fho-alt (2), á ríomh.

 (2) Faoi réir an ailt seo, féadfaidh an Rialtas, ó am go ham agus ar iarraidh ón Aire 
Tithíochta, Rialtais Áitiúil agus Oidhreachta arna déanamh—

  (a) tar éis dó nó di dul i gcomhairle leis an Aire Sláinte, agus

  (b) le toiliú an Aire Caiteachais Phoiblí agus Athchóirithe,

le hordú, cibé tréimhse (dá ngairtear “tréimhse éigeandála” san alt seo) a shonrú chun 
críocha an ailt seo is cuí leis an Rialtas.

 (3) (a) Féadfar an méid seo a leanas a shonrú in ordú faoi fho-alt (2)—

   (i) tréimhse éigeandála i leith achtachán iomchuí amháin nó níos mó, agus

   (ii) tréimhsí éigeandála éagsúla i leith achtacháin iomchuí éagsúla.

  (b) Féadfar an méid seo a leanas a shonrú in ordú faoi fho-alt (2)—

   (i) tréimhse éigeandála i leith limistéar riaracháin amháin nó níos mó, agus

   (ii) tréimhsí éigeandála éagsúla i leith limistéir riaracháin éagsúla.

 (4) Ní dhéanfaidh an Rialtas ordú faoi fho-alt (2) mura deimhin leo gurb é leas an phobail é 
ordú den sórt sin a dhéanamh, ag féachaint do na nithe seo a leanas—

  (a) cineál Covid-19 agus an éifeacht a d’fheadfadh a bheith aige ar phearsana aonair, ar 
an tsochaí agus ar an Stát,

  (b) an gá atá ann deireadh a chur leis an mbaol don tsláinte phoiblí arb é Covid-19 é, nó 
an baol sin a laghdú,

  (c) beartais agus cuspóirí an Rialtais i ndáil leis an bpobal a chosaint ar Covid-19,

  (d) an gá atá ann maolú a dhéanamh ar na droch-éifeachtaí eacnamaíocha atá ann de 
thoradh ar leathadh Covid-19 agus de thoradh ar na bearta a glacadh chun a leathadh 
a chosc, agus

  (e) an gá atá ann deireadh a chur le tionchar Covid-19, agus tionchar na mbeart a 
glacadh chun a leathadh a chosc, ar chomhlíonadh éifeachtach feidhmeanna faoi na 
hachtacháin sin, nó tionchar Covid-19 agus na mbeart sin ar an gcéanna a laghdú.

 (5) (a) Ní dhéanfaidh an Rialtas ordú faoi fho-alt (2) mura deimhin leo gurb é leas an 
phobail é ordú den sórt sin a dhéanamh ag féachaint don ghá atá ann na nithe seo a 
leanas a dhéanamh—

   (i) i gcás ailt 4(4), 6 agus 17(6) d’Acht 1990 nó aon ionstraim fúthu—

    (I) oibriú éifeachtach an Achta sin a chinntiú, agus

cd.2

    (II) sláinte, sábháilteacht agus leas áititheoirí foirgneamh agus cuairteoirí ar 
fhoirgnimh agus daoine a bheidh, de thuras na huaire, laistigh de chúirtealáiste 
foirgneamh nó i ngarchomharsanacht foirgneamh a chosaint,

    agus

   (ii) i gcás aon achtachán iomchuí eile, an méid seo a leanas a chinntiú—

    (I) oibriú éifeachtach achtacháin den sórt sin, agus

    (II) pleanáil chuí agus forbairt inchothaithe.

  (b) Maidir leis an bhfo-alt seo, is fo-alt é i dteannta, agus ní fo-alt é in ionad, fho-alt 
(4).

 (6) Ní shonrófar tréimhse éigeandála in ordú faoin alt seo is tréimhse éigeandála a rachaidh 
in éag tar éis an lae a scoirfidh Cuid 3 d’Acht 2020 d’éifeacht a bheith léi de bhua  
fho-alt (3) d’alt 2 den Acht sin.

 (7) D’fhonn amhras a sheachaint, féadfaidh an Rialtas ordú a dhéanamh faoi fho-alt (2) i 
leith achtachán iomchuí d’ainneoin tréimhse éigeandála arna sonrú i leith an achtacháin 
sin le hordú is luaithe den sórt sin a bheith imithe in éag.

 (8) Leagfar gach ordú faoin alt seo faoi bhráid gach Tí den Oireachtas a luaithe is féidir tar 
éis a dhéanta agus má dhéanann ceachtar Teach acu sin, laistigh den 21 lá a shuífidh an 
Teach sin tar éis an t-ordú a leagan faoina bhráid, rún a rith ag neamhniú an ordaithe, 
beidh an t-ordú ar neamhní dá réir sin, ach sin gan dochar do bhailíocht aon ní a 
rinneadh roimhe sin faoin ordú.

 (9) San alt seo—

  ciallaíonn “Acht 1990” an tAcht um Rialú Foirgníochta, 1990;

  tá le “limistéar riaracháin” an bhrí a shanntar dó leis an Acht Rialtais Áitiúil, 2001;

  ciallaíonn “achtachán iomchuí“—

  (a) ailt 4(4), 6 agus 17(6) d’Acht 1990,

  (b) an tAcht um Láithreáin Thréigthe, 1990,

  (c) Acht 2000,

  (d) Cuid 2 den Acht um Athbheochan Uirbeach agus Tithe, 2015,

  (e) Caibidil 1 de Chuid 2 den Acht um Pleanáil agus Forbairt (Tithíocht) agus um 
Thionóntachtaí Cónaithe, 2016,

  (f) ionstraim faoi aon cheann de na hachtacháin sin roimhe seo, nó

  (g) foráil d’aon achtachán nó ionstraim den sórt sin.

Leasú ar alt 177E d’Acht 2000

6. Leasaítear alt 177E d’Acht 2000, i bhfo-alt (2)—

cd.2 a.5

  (a) trí mhír (g) a scriosadh, agus

  (b) tríd an méid seo a leanas a chur isteach i ndiaidh mhír (f):

  “(g) gheobhaidh an Bord é laistigh den tréimhse a shonraítear in alt 177B, 
177D nó 261A, de réir mar is cuí,

agus féadfaidh aon doiciméid eile a bheith i dteannta an iarratais sin, ar 
doiciméid iad a mheasfaidh an t-iarratasóir a bheadh ina gcabhair don 
Bhord le linn dó breith a thabhairt i ndáil lena iarratas nó lena hiarratas.”.

Leasú ar alt 177H d’Acht 2000

7. Leasaítear alt 177H d’Acht 2000 tríd an bhfo-alt seo a leanas a chur in ionad fho-alt (1):

 “(1) Féadfaidh aon duine (seachas an t-iarratasóir ar thoiliú ionaid), nó 
féadfaidh údarás pleanála, aighneachtaí a dhéanamh chuig an mBord nó 
tuairimí a thabhairt dó (lena n-áirítear aighneachtaí nó tuairimí maidir le 
himthosca eisceachtúla a bheith ann, nó gan a bheith ann, a fhágann gur 
cóir toiliú ionaid a dheonú) i ndáil le hiarratas ar thoiliú ionaid, agus is i 
scríbhinn a bheidh aon aighneachtaí nó tuairimí den sórt sin.”.

Leasú ar alt 177K d’Acht 2000

8. Leasaítear alt 177K d’Acht 2000—

  (a) tríd an bhfo-alt seo a leanas a ionadú:

 “(1) I gcás iarratas a dhéanamh chun an Bhoird ar thoiliú ionaid de réir an 
Achta seo agus de réir rialacháin faoin Acht seo—

  (a) cinnteoidh an Bord go bhfuil saineolas leordhóthanach aige, nó go 
bhfuil rochtain aige ar shaineolas leordhóthanach, chun a chumasú 
dó an tuarascáil ar an measúnacht leigheasta tionchair timpeallachta a 
scrúdú agus a dóthanacht a chinntiú, agus

  (b) féadfaidh an Bord, faoi réir fho-alt (1A)—

   (i) toiliú ionaid a dheonú (fara coinníollacha nó gan choinníollacha) i 
leith na forbartha lena mbaineann, nó

   (ii) toiliú ionaid a dhiúltú i leith na forbartha lena mbaineann.”,

   agus

  (b) trí na fo-ailt seo a leanas a chur isteach:

 “(1A) (a) Ní dheonóidh an Bord toiliú ionaid (bíodh sé faoi réir coinníollacha 
nó ná bíodh) mura deimhin leis go bhfuil imthosca eisceachtúla ann a 
d’fhágfadh gur chóir don Bhord an toiliú sin a dheonú.

  (b) Maidir leis an mBord, le linn dó breith a thabhairt i dtaobh toiliú 
ionaid a dheonú nó gan é a dheonú—

cd.2 a.6

   (i) ní bheidh sé faoi cheangal ag aon bhreith,

   (ii) ní chuirfidh sé aon bhreith i gcuntas, ná

   (iii) ní thabharfaidh sé aird ar aon bhreith ar shlí eile,

   is breith ón mBord faoi alt 177D i dtaobh imthosca eisceachtúla a 
bheith ann i ndáil le hiarratas faoi alt 177C.

  (c) Maidir le comhalta den Bhord (lena n-áirítear an cathaoirleach) 
a bhí páirteach le linn don Bhord breith a thabhairt faoi alt 177D 
go ndeonófaí cead chun iarratas a dhéanamh ar thoiliú ionaid, ní 
bheidh sé nó sí páirteach in iarratas a bhreithniú, nó i mbreith a 
thabhairt faoin alt seo i ndáil le hiarratas, is iarratas faoi alt 177E arna 
dhéanamh de bhun dheonú an cheada lena mbaineann.

 (1B) Beidh feidhm ag fo-alt (1A) maidir leis na hiarratais seo a leanas ar thoiliú 
ionaid faoi alt 177E:

  (a) iarratais arna ndéanamh ar thosach feidhme Chuid 2 den Acht um 
Pleanáil agus Forbairt agus um Thionóntachtaí Cónaithe, 2020 nó dá 
éis; agus

  (b) iarratais atá ar feitheamh os comhair an Bhoird ar an tosach feidhme 
sin.

 (1C) (a) Déanfaidh an Bord, i ndáil le hiarratas dá dtagraítear i mír (b)  
d’fho-alt (1B), cuireadh a thabhairt don iarratasóir lena mbaineann 
cibé faisnéis a thabhairt don Bhord a mheasfaidh an t-iarratasóir 
a bheith ábhartha chun a chumasú don Bhord an ní dá dtagraítear 
i mír (a) d’fho-alt (1A) a dheimhniú dó féin, agus tabharfaidh an 
t-iarratasóir aon fhaisnéis den sórt sin don Bhord laistigh de cibé 
tréimhse a shonrófar sa chuireadh lena mbaineann.

  (b) Féadfaidh an Bord—

   (i) i ndáil le hiarratas dá dtagraítear i mír (b) d’fho-alt (1B), agus

   (ii) i dteannta aon fhaisnéis eile a thabharfar, nó a cheanglófar a 
thabhairt, don Bhord, de réir na Coda seo,

   a cheangal ar an iarratasóir lena mbaineann cibé faisnéis a thabhairt 
don Bhord (laistigh de cibé tréimhse a shonrófar sa cheanglas) 
a theastóidh ón mBord le réasún chun an ní dá dtagraítear i mír (a) 
d’fho-alt (1A) a dheimhniú dó féin.

  (c) Má mhainneoidh nó má dhiúltóidh iarratasóir ar thoiliú ionaid 
déanamh de réir ceanglas faoi mhír (b), measfar gur tharraing an 
t-iarratasóir a iarratas nó a hiarratas ar thoiliú den sórt sin siar.

 (1D) Déanfaidh an Bord, i ndáil le hiarratas ar thoiliú ionaid dá dtagraítear i mír 
(b) d’fho-alt (1B)—

cd.2 a.8



10

[2020.][Uimh. 27.]
  

An tAcht um Pleanáil agus Forbairt agus 
um Thionóntachtaí Cónaithe, 2020.

  (a) a cheangal ar an iarratasóir lena mbaineann fógra a fhoilsiú (ina 
mbeidh fógra i dtaobh aon fhaisnéis a bheidh faighte ag an mBord de 
bhun cuireadh nó ceanglas faoi fho-alt (1C)) i ndáil leis an iarratas 
lena mbaineann de réir rialacháin faoi alt 177N (d’ainneoin aon 
fhógra eile a bheith foilsithe ag an iarratasóir aon tráth roimh thosach 
feidhme Chuid 2 den Acht um Pleanáil agus Forbairt agus um 
Thionóntachtaí Cónaithe, 2020),

  (b) a chur faoi deara go ndéanfar cóip den iarratas agus d’aon fhaisnéis a 
bheidh faighte ag an mBord de bhun cuireadh nó ceanglas faoi fho-alt 
(1C) a chur ar fáil—

   (i) in oifigí an Bhoird le linn gnáthuaireanta gnó—

    (I) lena hiniúchadh ag daoine den phobal, agus

    (II) lena ceannach ag daoine den phobal ar cibé táille nach mó ná an 
costas réasúnach a bhainfidh le cóip den sórt sin a dhéanamh,

    agus

   (ii) ar shuíomh gréasáin idirlín an Bhoird,

   (d’ainneoin an t-iarratas a bheith curtha ar fáil cheana lena iniúchadh 
nó lena cheannach ag daoine den phobal aon tráth roimh thosach 
feidhme Chuid 2 den Acht um Pleanáil agus Forbairt agus um 
Thionóntachtaí Cónaithe, 2020),

  (c) fógra a thabhairt (ina mbeidh fógra i dtaobh aon fhaisnéis a bheidh 
faighte ag an mBord de bhun cuireadh nó ceanglas faoi fho-alt (1C)), 
de réir rialacháin faoi alt 177N, do na comhlachtaí forordaithe i dtaobh 
an iarratais lena mbaineann (d’ainneoin fógra i dtaobh an iarratais a 
bheith tugtha do na comhlachtaí forordaithe aon tráth roimh thosach 
feidhme Chuid 2 den Acht um Pleanáil agus Forbairt agus um 
Thionóntachtaí Cónaithe, 2020),

  (d) cóip d’aon fhaisnéis a bheidh faighte ag an mBord de bhun cuireadh 
nó ceanglas faoi fho-alt (1C) a thabhairt don údarás pleanála lena 
mbaineann (d’ainneoin fo-alt (5) d’alt 177E a bheith comhlíonta ag 
an mBord roimh thosach feidhme Chuid 2 den Acht um Pleanáil agus 
Forbairt agus um Thionóntachtaí Cónaithe, 2020),

  (e) a iarraidh ar an údarás pleanála lena mbaineann—

   (i) aon fhaisnéis a bheidh faighte ag an mBord de bhun cuireadh nó 
ceanglas faoi fho-alt (1C) a chur i gcuntas le linn tuarascáil a chur 
faoi bhráid an Bhoird de réir alt 177I, nó

   (ii) in imthosca inar cuireadh tuarascáil den sórt sin faoi bhráid an 
Bhoird de réir alt 177I sula ndearnadh an iarraidh—

    (I) an tuarascáil arna cur faoi bhráid an Bhoird amhlaidh a leasú, 
agus an fhaisnéis sin á cur i gcuntas, agus

    (II) an tuarascáil arna leasú amhlaidh a chur faoi bhráid an Bhoird 
tráth nach déanaí ná 5 seachtaine tar éis don údarás pleanála an 
iarraidh sin a fháil,

   agus

  (f) a cheangal ar an iarratasóir—

   (i) fógra láithreáin a chur suas ar an talamh ar a bhfuil an fhorbairt 
lena mbaineann suite, nó a ghreamú d’aon déanmhas ar an talamh 
sin, de réir rialacháin faoi alt 177N, agus

   (ii) cóip den fhógra láithreáin sin a chur faoi bhráid an Bhoird,

   d’ainneoin fógra láithreáin a bheith curtha suas ar an talamh sin nó a 
bheith greamaithe d’aon déanmhas ar an talamh sin, de réir rialacháin 
faoi alt 177N aon tráth roimh thosach feidhme Chuid 2 den Acht um 
Pleanáil agus Forbairt agus um Thionóntachtaí Cónaithe, 2020.

 (1E) Aon duine a mbeidh iarratas déanta aige nó aici ar thoiliú ionaid lena 
mbaineann mír (b) d’fho-alt (1B), déanfaidh sé nó sí de réir ceanglas ón 
mBord faoi fho-alt (1D).

 (1F) Aon údarás pleanála a ndéanfar iarraidh chuige faoi fho-alt (1D), 
déanfaidh sé de réir na hiarrata sin.

 (1G) Déanfaidh údarás pleanála aon fhaisnéis a thabharfaidh an Bord dó faoi 
fho-alt (1D) a thaifeadadh sa chlár.

 (1H) Maidir leis an mBord, le linn dó breith a thabhairt i dtaobh toiliú ionaid 
a dheonú nó a dhiúltú, déanfaidh sé breithniú ar aon aighneachtaí a 
dhéanfar nó aon tuairimí a thabharfar de réir rialacháin faoi alt 177N, lena 
n-áirítear aon aighneachtaí nó tuairimí den sórt sin arna ndéanamh i ndáil 
le hiarratas ar thoiliú ionaid dá dtagraítear i mír (b) d’fho-alt (1B) tar éis 
na nithe seo a leanas do tharlú—

  (a) an Bord do chomhlíonadh fho-alt (1D),

  (b) an t-iarratasóir lena mbaineann do dhéanamh de réir ceanglas ón 
mBord faoin bhfo-alt sin, agus

  (c) an t-údarás pleanála lena mbaineann do dhéanamh de réir iarraidh ón 
mBord faoin bhfo-alt sin.

 (11) Féadfaidh an Bord, d’fhonn a chumasú d’údarás pleanála fomhír (i) 
de mhír (e) d’fho-alt (1D) a chomhlíonadh, an tréimhse faoi alt 177I, ar 
laistigh di a chuirfidh an t-údarás pleanála tuarascáil faoi bhráid an Bhoird 
de réir an ailt sin, a fhadú.”.

CUID 3

tionóntachtaí cónaithe

Léiriú (Cuid 3)

9. (1) Sa Chuid seo—

  ciallaíonn “Acht 2004” an tAcht um Thionóntachtaí Cónaithe, 2004;

  ciallaíonn “Acht 2005” an tAcht Comhdhlúite Leasa Shóisialaigh, 2005;

  ciallaíonn “tréimhse éigeandála” an tréimhse ón 11 Eanáir 2021 go dtí an 12 Aibreán 
2021.

 (2) Sa Chuid seo—

  (a) forléireofar tagairtí do thiarna talún mar thagairtí a fholaíonn tagairtí do cheadúnóir 
de réir bhrí alt 37 den Acht um Thionóntachtaí Cónaithe (Leasú), 2019,

  (b) forléireofar tagairtí do thionónta mar thagairtí a fholaíonn tagairtí do cheadúnaí de 
réir bhrí an ailt sin 37, agus

  (c) forléireofar tagairtí do thionóntacht mar thagairtí a fholaíonn tagairtí do cheadúnas 
de réir bhrí an ailt sin 37.

 (3) Aon fhocal nó abairt a úsáidtear sa Chuid seo agus in Acht 2004, beidh an bhrí chéanna 
leis nó léi sa Chuid seo atá leis nó léi san Acht sin.

Feidhm na Coda seo

10. (1) Faoi réir na Coda seo, beidh feidhm ag an gCuid seo i ndáil leo seo a leanas—

  (a) tionónta a dhéanfaidh, i ndáil le tionóntacht teaghaise, dearbhú i scríbhinn (i cibé 
foirm a shonróidh an Bord) arna dhéanamh aige nó aici a sheirbheáil ar an mBord, 
agus cóip dhílis den chéanna a sheirbheáil ar an tiarna talún, á rá—

   (i) gur duine iomchuí é nó í, agus

   (ii) go bhfuil, dá dhroim sin, priacal suntasach ann go ndéanfaidh an tiarna talún 
tionóntacht sin na teaghaise a fhoirceannadh,

   agus

  (b) duine iomchuí is tionónta a raibh feidhm ag Cuid 2 den Acht um Thionóntachtaí 
Cónaithe agus Luacháil, 2020 i ndáil leis nó léi an 10 Eanáir 2021,

  agus déanfar tagairtí sa Chuid seo do thionónta nó do thionóntacht teaghaise a fhorléiriú 
dá réir sin.

 (2) Beidh i dteannta dearbhú dá dtagraítear i mír (a) d’fho-alt (1) fógra i scríbhinn á 
iarraidh ar an mBord cabhrú leis an tionónta lena mbaineann comhairle den chineál dá 
dtagraítear i mír (ca) (a cuireadh isteach le mír (a) d’alt 28 den Acht Leasa Shóisialaigh 
(Forálacha Ilghnéitheacha), 2008) d’fho-alt (1) d’alt 7 d’Acht 2000 a fháil.

 (3) (a) Aon duine a dhéanfaidh dearbhú dá dtagraítear i mír (a) d’fho-alt (1) a bheidh 
bréagach nó míthreorach in aon phonc ábhartha, beidh sé nó sí ciontach i gcion.

  (b) Chun críocha an fho-ailt seo, folaíonn dearbhú a dhéanamh a bheidh bréagach nó 
míthreorach i bponc ábhartha mainneachtain a dhéanamh faisnéis a nochtadh sa 
dearbhú sin a mheasfadh duine réasúnach a bheith ábhartha i dtaca leis an gceist i 
dtaobh cibé acu atá nó nach bhfuil—

   (i) an duine a rinne an dearbhú ina dhuine iomchuí nó ina duine iomchuí, nó

   (ii) priacal suntasach ann, de dhroim é nó í a bheith ina dhuine iomchuí nó ina duine 
iomchuí, go ndéanfaidh an tiarna talún tionóntacht na teaghaise lena mbaineann 
a fhoirceannadh.

 (4) (a) Déanfaidh tionónta lena mbaineann an Chuid seo de bhua gur sheirbheáil sé nó sí 
dearbhú dá dtagraítear i mír (a) d’fho-alt (1), tráth nach déanaí ná 5 lá tar éis dó nó 
di an dearbhú sin a sheirbheáil, fógra i scríbhinn a sheirbheáil ar an tiarna talún lena 
mbaineann á iarraidh ar an tiarna talún dul i gcomhairle leis an tionónta chun go 
bhféadfaidh an tionónta socrú a dhéanamh leis an tiarna talún chun an cíos atá dlite 
a íoc i ndáil le tionóntacht na teaghaise lena mbaineann.

  (b) Faoi réir mhíreanna (c) agus (d), déanfaidh tionónta lena mbaineann an Chuid seo 
de bhua gur duine iomchuí dá dtagraítear i mír (b) d’fho-alt (1) é nó í, tráth nach 
déanaí ná 5 lá tar éis thosach feidhme na Coda seo—

   (i) fógra i scríbhinn a sheirbheáil ar an mBord á iarraidh ar an mBord cabhrú leis 
nó léi comhairle den chineál dá dtagraítear i mír (ca) d’fho-alt (1) d’alt 7 d’Acht 
2000 a fháil, agus

   (ii) fógra i scríbhinn a sheirbheáil ar an tiarna talún lena mbaineann á iarraidh ar an 
tiarna talún dul i gcomhairle leis an tionónta chun go bhféadfaidh an tionónta 
socrú a dhéanamh leis an tiarna talún chun an cíos atá dlite a íoc i ndáil le 
tionóntacht na teaghaise lena mbaineann.

  (c) Ní cheanglófar ar thionónta fomhír (i) de mhír (b) a chomhlíonadh más rud é—

   (i) gur tugadh fógra dó nó di faoi fho-alt (3) d’alt 67 d’Acht 2004, agus

   (ii) go bhfuair sé nó sí comhairle den chineál dá dtagraítear i mír (ca) d’fho-alt 
(1) d’alt 7 d’Acht 2000 tar éis don Bhord faisnéis a sholáthar dó nó di de réir  
fho-alt (3A) den alt sin 67.

  (d) Ní cheanglófar ar thionónta fomhír (ii) de mhír (b) a chomhlíonadh más rud é—

   (i) gur tugadh fógra dó nó di faoi fho-alt (3) d’alt 67 d’Acht 2004,

   (ii) go bhfuair sé nó sí comhairle den chineál dá dtagraítear i mír (ca) d’fho-alt 
(1) d’alt 7 d’Acht 2000 tar éis don Bhord faisnéis a sholáthar dó nó di de réir  
fho-alt (3A) den alt sin 67, agus

   (iii) tar éis comhairle den sórt sin a fháil, go ndearna sé nó sí socrú leis an tiarna 
talún lena mbaineann chun an cíos a bhí dlite a íoc i ndáil le tionóntacht na 
teaghaise lena mbaineann.

 (5) Chun críocha an ailt seo, is cóip dhílis de dhearbhú dá dtagraítear i bhfo-alt (1) é 
doiciméad más rud é go mbeidh deimhnithe i scríbhinn ag an duine a rinne an dearbhú 
gur cóip dhílis den dearbhú sin é.

 (6) San alt seo—

  ciallaíonn “Acht 2000” an tAcht um Chomhairle, 2000;

  ciallaíonn ‘duine iomchuí’ tionónta nach bhfuil in ann a oibleagáidí nó a hoibleagáidí 
faoi Acht 2004 a chomhlíonadh i ndáil le cíos atá dlite a íoc i leith tionóntacht teaghaise 
de bhíthin—

  (a) gur duine é nó í—

   (i) lena mbaineann fo-alt (7) (a cuireadh isteach le halt 5 d’Acht 2020) d’alt 40 
d’Acht 2005, nó

   (ii) d’earnáil atá forordaithe faoi fho-alt (8) den alt sin 40,

  (b) go mba dhuine é nó í, aon tráth le linn na tréimhse dar tosach an 1 Lúnasa 2020 
agus dar críoch an 12 Aibreán 2021—

   (i) lenar bhain an fo-alt sin (7), nó

   (ii) d’earnáil den sórt sin,

   nó

  (c) go bhfuil nó go raibh aon cheann díobh seo a leanas á fháil nó á fáil aige nó aici, nó 
go bhfuil nó go raibh sé nó sí i dteideal aon cheann díobh seo a leanas a fháil, i leith 
na tréimhse dá dtagraítear i mír (b) nó aon chuid den tréimhse sin—

   (i) an fóirdheontas sealadach pá (de réir bhrí alt 28 den Acht um Bearta Éigeandála 
ar mhaithe le Leas an Phobail (Covid-19), 2020),

   (ii) liúntas leasa forlíontach (de réir bhrí Chaibidil 9 de Chuid 3 d’Acht 2005) nó 
forlíonadh faoi fho-alt (3) d’alt 198 d’Acht 2005, arna íoc d’fhonn cruatan 
airgeadais a mhaolú, is cruatan atá mar thoradh ar chailliúint fostaíochta de 
dheasca na nithe seo a leanas—

    (I) leathadh Covid-19, nó an priacal go leathfadh Covid-19, nó

    (II) bearta arna nglacadh ag an Stát chun leathadh an ghalair sin a chosc,

    nó

   (iii) aon íocaíocht eile as airgead poiblí dá bhforáiltear le reacht nó faoi, agus 
arna híoc d’fhonn cruatan airgeadais a mhaolú, is cruatan atá mar thoradh ar 
chailliúint fostaíochta de dheasca na nithe seo a leanas—

    (I) leathadh Covid-19, nó an priacal go leathfadh Covid-19, nó

    (II) bearta arna nglacadh ag an Stát chun leathadh an ghalair sin a chosc.

Dífheidhm na Coda seo

11. (1) Ní bheidh feidhm ag an gCuid seo i ndáil le tionónta—

  (a) a dhéanfaidh dearbhú dá dtagraítear i bhfo-alt (1) d’alt 10 ach nach gcomhlíonfaidh 
fo-alt (2) den alt sin, nó

  (b) más rud é go mbeidh aon chíos a bheidh dlite den tionónta i leith thionóntacht na 
teaghaise lena mbaineann, an 10 Eanáir 2021, i riaráiste—

   (i) ar feadh tréimhse 5 mhí nó níos faide, nó

   (ii) ar feadh tréimhsí a ndéanann a gcomhiomlán tréimhse 5 mhí nó níos faide.

 (2) Scoirfidh an Chuid seo d’fheidhm a bheith aici i ndáil le tionónta—

  (a) a mhainneoidh nó a dhiúltóidh cibé faisnéis nó doiciméadacht a sholáthar don 
Bhord nó d’aon duine eile a theastóidh le réasún ón mBord nó ón duine sin chun 
comhairle den chineál dá dtagraítear i bhfo-alt (4) d’alt 10 a thabhairt don tionónta, 
laistigh de cibé tréimhse a shonróidh an Bord nó an duine eile sin, de réir mar a 
bheidh,

  (b) a mhainneoidh nó a dhiúltóidh déanamh de réir téarmaí socraithe dá dtagraítear i 
mír (a), (b) nó (d) den fho-alt sin(4), nó

  (c) más rud é, i ndáil le tionóntacht na teaghaise lena mbaineann, go ndéanfaidh an 
tiarna talún dearbhú i scríbhinn (i cibé foirm a shonróidh an Bord) arna dhéanamh 
aige nó aici a sheirbheáil ar an mBord, agus cóip dhílis den chéanna a sheirbheáil ar 
an tionónta, á rá—

   (i) go bhfuil aon chíos atá dlite den tionónta i leith thionóntacht na teaghaise lena 
mbaineann, dáta déanta an dearbhaithe sin, i riaráiste—

    (I) ar feadh tréimhse 5 mhí nó níos faide, nó

    (II) ar feadh tréimhsí a ndéanann a gcomhiomlán tréimhse 5 mhí nó níos faide,

   (ii) gur mhainnigh nó gur dhiúltaigh an tionónta cibé faisnéis nó doiciméadacht a 
sholáthar don Bhord nó do dhuine eile a theastóidh le réasún ón mBord nó ón 
duine eile sin chun comhairle den chineál dá dtagraítear i bhfo-alt (4) d’alt 10 
a thabhairt don tionónta, laistigh de cibé tréimhse a shonróidh an Bord nó an 
duine eile sin, de réir mar a bheidh,

   (iii) gur mhainnigh nó gur dhiúltaigh an tionónta déanamh de réir téarmaí socraithe 
dá dtagraítear i mír (a), (b) nó (d) den fho-alt sin (4), nó

   (iv) go mbeadh cruatan airgeadais míchuí ar an tiarna talún dá gcuirfí an Chuid seo i 
bhfeidhm maidir leis an tionónta.

 (3) (a) Aon duine a dhéanfaidh dearbhú dá dtagraítear i bhfo-alt (2) a bheidh bréagach nó 
míthreorach in aon phonc ábhartha, beidh sé nó sí ciontach i gcion.

  (b) Chun críocha an fho-ailt seo, folaíonn dearbhú a dhéanamh a bheidh bréagach nó 
míthreorach i bponc ábhartha—

   (i) i gcás dearbhú lena mbaineann fomhír (i) de mhír (c) d’fho-alt (2), 
mainneachtain a dhéanamh faisnéis a nochtadh sa dearbhú sin a mheasfadh 
duine réasúnach a bheith ábhartha i dtaca leis an gceist i dtaobh cibé acu an 
bhfuil nó nach bhfuil aon chíos atá dlite den tionónta i leith thionóntacht na 
teaghaise lena mbaineann, dáta déanta an dearbhaithe sin, i riaráiste—

    (I) ar feadh tréimhse 5 mhí nó níos faide, nó

    (II) ar feadh tréimhsí a ndéanann a gcomhiomlán tréimhse 5 mhí nó níos faide,

   (ii) i gcás dearbhú lena mbaineann fomhír (ii) de mhír (c) d’fho-alt (2), 
mainneachtain a dhéanamh faisnéis a nochtadh sa dearbhú sin a mheasfadh 
duine réasúnach a bheith ábhartha i dtaca leis an gceist i dtaobh cibé acu ar 
mhainnigh nó nár mhainnigh, nó ar dhiúltaigh nó nár dhiúltaigh, an tionónta 
cibé faisnéis nó doiciméadacht dá dtagraítear san fhomhír sin (ii) a sholáthar 
don Bhord nó don duine eile,

   (iii) i gcás dearbhú lena mbaineann fomhír (iii) de mhír (c) d’fho-alt (2), 
mainneachtain a dhéanamh faisnéis a nochtadh sa dearbhú sin a mheasfadh 
duine réasúnach a bheith ábhartha i dtaca leis an gceist i dtaobh cibé acu ar 
mhainnigh nó nár mhainnigh, nó ar dhiúltaigh nó nár dhiúltaigh, an tionónta 
déanamh de réir téarmaí socraithe dá dtagraítear i mír (a), (b) nó (d) den fho-alt 
sin (4) d’alt 10, agus

   (iv) i gcás dearbhú lena mbaineann fomhír (iv) de mhír (c) d’fho-alt (2), 
mainneachtain a dhéanamh faisnéis a nochtadh sa dearbhú sin a mheasfadh 
duine réasúnach a bheith ábhartha i dtaca leis an gceist i dtaobh cibé acu an 
mbeadh nó nach mbeadh cruatan airgeadais míchuí ar an tiarna talún dá gcuirfí 
an Chuid seo i bhfeidhm i ndáil leis an tionónta.

 (4) Chun críocha an ailt seo, bheadh cruatan airgeadais míchuí ar thiarna talún dá gcuirfí an 
Chuid seo i bhfeidhm i ndáil le tionónta más rud é—

  (a) gur duine iomchuí é nó í an tiarna talún,

  (b) gurb é aon-ioncam nó príomhioncam an tiarna talún é an cíos i leith thionóntacht na 
teaghaise lena mbaineann, nó

  (c) go bhfuil an teaghais lena mbaineann faoi réir morgáiste agus nach dócha go 
mbeadh an tiarna talún in ann a oibleagáidí nó a hoibleagáidí i ndáil leis an 
morgáiste a chomhlíonadh dá mbeadh an cíos i leith thionóntacht na teaghaise gan 
íoc ar feadh ré na tréimhse éigeandála.

 (5) Chun críocha an ailt seo, is cóip dhílis de dhearbhú dá dtagraítear i bhfo-alt (2) é 
doiciméad más rud é go mbeidh deimhnithe i scríbhinn ag an duine a rinne an dearbhú 
gur cóip dhílis den dearbhú sin é.

 (6) San alt seo, ciallaíonn “duine iomchuí”—

  (a) duine—

   (i) lena mbaineann fo-alt (7) (a cuireadh isteach le halt 5 d’Acht 2020) d’alt 40 
d’Acht 2005, nó

   (ii) d’earnáil atá forordaithe faoi fho-alt (8) den alt sin 40,

  (b) duine ar dhuine é nó í, aon tráth le linn na tréimhse dar tosach an 1 Lúnasa 2020 
agus dar críoch an 12 Aibreán 2021—

   (i) lenar bhain an fo-alt sin (7), nó

   (ii) d’earnáil den sórt sin,

   nó

  (c) duine atá nó a bhí, i leith na tréimhse dá dtagraítear i mír (b) nó aon chuid den 
tréimhse sin, ag fáil aon cheann díobh seo a leanas nó i dteideal aon cheann díobh 
seo a leanas a fháil—

   (i) an fóirdheontas sealadach pá (de réir bhrí alt 28 den Acht um Bearta Éigeandála 
ar mhaithe le Leas an Phobail (Covid-19), 2020),

   (ii) liúntas leasa forlíontach (de réir bhrí Chaibidil 9 de Chuid 3 d’Acht 2005) nó 
forlíonadh faoi fho-alt (3) d’alt 198 d’Acht 2005, arna íoc d’fhonn cruatan 
airgeadais a mhaolú, is cruatan atá mar thoradh ar chailliúint fostaíochta de 
dheasca na nithe seo a leanas—

    (I) leathadh Covid-19, nó an priacal go leathfadh Covid-19, nó

    (II) bearta arna nglacadh ag an Stát chun leathadh an ghalair sin a chosc,

    nó

   (iii) aon íocaíocht eile as airgead poiblí dá bhforáiltear le reacht nó faoi, agus 
arna híoc d’fhonn cruatan airgeadais a mhaolú, is cruatan atá mar thoradh ar 
chailliúint fostaíochta de dheasca na nithe seo a leanas—

    (I) leathadh Covid-19, nó an priacal go leathfadh Covid-19, nó

    (II) bearta arna nglacadh ag an Stát chun leathadh an ghalair sin a chosc.

Fógraí foirceanta

12. (1) (a) Faoi réir mhír (b)—

   (i) beidh éifeacht le halt 67 d’Acht 2004 i ndáil le fógra foirceanta lena mbaineann 
an fo-alt seo amhail is dá mba thagairtí do 90 lá na tagairtí i míreanna (aa) agus 
(b) d’fho-alt (2) do 28 lá, agus

   (ii) ní shonrófar dáta foirceanta is luaithe ná an 13 Aibreán 2021 i bhfógra 
foirceanta lena mbaineann an fo-alt seo.

  (b) Má scoirfidh an Chuid seo d’fheidhm a bheith aici i ndáil le tionónta a mbeidh fógra 
seirbheáilte air nó uirthi ina sonrófar dáta foirceanta de réir mhír (a), measfar gurb é 
an dáta foirceanta a shonrófar san fhógra, seachas an dáta foirceanta a shonrófar san 
fhógra sin, an dáta a bheidh 10 lá tar éis—

   (i) an dáta foirceanta is luaithe a d’fhéadfaí a shonrú go dlíthiúil san fhógra murar 
thionónta a raibh feidhm ag an gCuid seo i ndáil leis nó léi an tionónta nuair a 
seirbheáladh an fógra, nó

   (ii) an lá a scoir an Chuid seo d’fheidhm a bheith aici amhlaidh i ndáil leis an 
tionónta, cibé acu is déanaí a tharlóidh.

  (c) Beidh feidhm ag an bhfo-alt seo maidir le fógra foirceanta a bheidh seirbheáilte ar 
thionónta le linn na tréimhse éigeandála ina luafar mar chúis leis an bhfoirceannadh 
lena mbaineann an tionónta do mhainneachtain méid cíosa atá dlite i leith 
tionóntacht teaghaise a íoc.

 (2) (a) Faoi réir mhír (b), más tionónta a mbeidh feidhm ag an gCuid seo i ndáil leis nó léi 
tionónta a bheidh faoi thionóntacht teaghaise, measfar gurb é an dáta foirceanta faoi 
aon fhógra foirceanta lena mbaineann an fo-alt seo agus a bheidh seirbheáilte ar an 
tionónta sin roimh an tréimhse éigeandála—

   (i) seachas an dáta foirceanta a shonrófar san fhógra sin, nó

   (ii) seachas an dáta foirceanta is infheidhme de bhua fho-alt (4) d’alt 5 den Acht um 
Thionóntachtaí Cónaithe agus Luacháil, 2020,

   de réir mar a bheidh, an 13 Aibreán 2021.

  (b) Má scoirfidh an Chuid seo d’fheidhm a bheith aici i ndáil le tionónta a mbeidh fógra 
lena mbaineann an fo-alt seo seirbheáilte air nó uirthi, ansin, ar dhul in éag don 
tréimhse 10 lá ón tráth a scoirfidh an Chuid seo d’fheidhm a bheith aici i ndáil leis 
an tionónta, scoirfidh mír (a) d’fheidhm a bheith aici maidir leis an bhfógra sin.

  (c) Beidh feidhm ag an bhfo-alt seo maidir le fógra foirceanta a bheidh seirbheáilte ar 
thionónta roimh an tréimhse éigeandála ina sonrófar dáta foirceanta—

   (i) a thitfidh le linn na tréimhse éigeandála, nó

   (ii) a measfar ina leith, de bhua fho-alt (4) d’alt 5 den Acht um Thionóntachtaí 
Cónaithe agus Luacháil, 2020, go dtitfidh sé le linn na tréimhse sin,

   agus ina luafar mar chúis leis an bhfoirceannadh lena mbaineann an tionónta do 
mhainneachtain méid cíosa atá dlite i leith tionóntacht teaghaise a íoc.

 (3) Maidir le tionónta faoi thionóntacht teaghaise dá dtagraítear i mír (b) d’fho-alt (2) d’alt 
67 d’Acht 2004, ní bhfaighidh sé nó sí, de bhua oibriú an ailt seo, aon chearta faoi 
Chuid 4 den Acht sin.

Toirmeasc ar mhéaduithe cíosa le linn na tréimhse éigeandála

13. D’ainneoin Acht 2004—

  (a) maidir le méadú ar an gcíos faoi thionóntacht teaghaise a mbeadh éifeacht leis, 
murach an t-alt seo, le linn na tréimhse éigeandála, ní bheidh éifeacht leis le linn na 
tréimhse sin, agus

  (b) maidir le méadú (seachas méadú a tháinig in éifeacht roimh an 11 Eanáir 2021) 
ar an gcíos faoi thionóntacht teaghaise, ní bheidh sé iníoctha i leith na tréimhse 
éigeandála ná i leith aon tréimhse a thitfidh le linn na tréimhse éigeandála.

Dearbhú faoi alt 10 nó 11 a sheirbheáil

14. (1) Déanfar dearbhú faoi alt 10 nó 11 nó cóip dhílis de (de réir bhrí an ailt sin) a dhíriú 
chuig an duine ar a gceanglaítear é nó í a sheirbheáil faoina ainm nó faoina hainm, agus 
féadfar é nó í a sheirbheáil amhlaidh ar an duine ar cheann de na slite seo a leanas:

  (a) trína sheachadadh nó trína seachadadh ar an duine;

  (b) trína fhágáil nó trína fágáil ag an seoladh ag a bhfuil gnáthchónaí ar an duine nó, i 
gcás ina mbeidh seoladh le haghaidh seirbheála tugtha, ag an seoladh sin;

  (c) trína chur nó trína cur leis an bpost i litir chláraithe réamhíoctha chuig an seoladh 
ag a bhfuil gnáthchónaí ar an duine nó, i gcás ina mbeidh seoladh le haghaidh 
seirbheála tugtha, chuig an seoladh sin; nó

  (d) ar mhodh leictreonach—

   (i) de réir cibé ceanglais a shonróidh an Bord, i gcás dearbhú faoi alt 10 nó 11, nó

   (ii) le toiliú i scríbhinn—

    (I) ón tiarna talún, i gcás cóip dhílis de réir bhrí alt 10, nó

    (II) ón tionónta, i gcás cóip dhílis de réir bhrí alt 11.

 (2) Chun críoch an ailt seo, measfar gnáthchónaí a bheith ar chuideachta de réir bhrí Acht 
na gCuideachtaí, 2014 ag a hoifig chláraithe, agus measfar gnáthchónaí a bheith ar 
gach comhlacht corpraithe eile agus ar gach comhlacht neamhchorpraithe daoine ag a 
phríomhoifig nó ag a áit ghnó.

 (3) Beidh feidhm ag fo-alt (2) d’alt 6 d’Acht 2004 i ndáil le cóip dhílis dá dtagraítear i 
bhfo-alt (1) a sheirbheáil faoi réir aon mhodhnuithe is gá.

Leasú ar Acht 2004

15. (1) Leasaítear alt 6 d’Acht 2004, i bhfo-alt (1), trí “leis an Acht seo nó faoin Acht seo, le 
halt 4 den Acht um Thionóntachtaí Cónaithe agus Luacháil, 2020 nó faoin alt sin, nó le 
halt 10 nó 11 den Acht um Pleanáil agus Forbairt agus um Thionóntachtaí Cónaithe, 
2020 nó faoi cheann de na hailt sin” a chur in ionad “leis an Acht seo nó faoin Acht seo 
nó le halt 4 den Acht um Thionóntachtaí Cónaithe agus Luacháil, 2020 nó faoin alt sin”.

 (2) Leasaítear alt 9 d’Acht 2004—

  (a) i bhfo-alt (1), trí “faoin Acht seo, faoi alt 4 den Acht um Thionóntachtaí Cónaithe 
agus Luacháil, 2020, nó faoi alt 10 nó 11 den Acht um Pleanáil agus Forbairt agus 
um Thionóntachtaí Cónaithe, 2020” a chur in ionad “faoin Acht seo nó faoi alt 4 
den Acht um Thionóntachtaí Cónaithe agus Luacháil, 2020”,

  (b) i bhfo-alt (2), trí “faoin Acht seo, faoi alt 4 den Acht um Thionóntachtaí Cónaithe 
agus Luacháil, 2020, nó faoi alt 10 nó 11 den Acht um Pleanáil agus Forbairt agus 
um Thionóntachtaí Cónaithe, 2020” a chur in ionad “faoin Acht seo nó faoi alt 4 
den Acht um Thionóntachtaí Cónaithe agus Luacháil, 2020”,

  (c) i bhfo-alt (3), trí “faoin Acht seo, faoi alt 4 den Acht um Thionóntachtaí Cónaithe 
agus Luacháil, 2020, nó faoi alt 10 nó 11 den Acht um Pleanáil agus Forbairt agus 
um Thionóntachtaí Cónaithe, 2020” a chur in ionad “faoin Acht seo nó faoi alt 4 
den Acht um Thionóntachtaí Cónaithe agus Luacháil, 2020”, agus

  (d) i bhfo-alt (5), trí “faoin Acht seo, faoi alt 4 den Acht um Thionóntachtaí Cónaithe 
agus Luacháil, 2020 nó faoi alt 10 nó 11 den Acht um Pleanáil agus Forbairt agus 
um Thionóntachtaí Cónaithe, 2020” a chur in ionad “faoin Acht seo nó faoi alt 4 
den Acht um Thionóntachtaí Cónaithe agus Luacháil, 2020”.

Imeachtaí os comhair Binse Tionóntachta faoi Acht 2004

16. Ní bheidh éifeacht le fo-alt (1) d’alt 106 d’Acht 2004 le linn na tréimhse ón 11 Eanáir 
2021 go dtí an 12 Aibreán 2021.

